
КОРОНАВИРУСТ ХАЛДВАРТ  /КОВИД-19/-ЫН ЦАР ТАХЛААС УРЬДЧИЛАН СЭРГИЙЛЭХ, ТЭМЦЭХ, НИЙГЭМ, ЭДИЙН ЗАСАГТ ҮЗҮҮЛЭХ СӨРӨГ НӨЛӨӨЛЛИЙГ БУУРУУЛАХ ТУХАЙ ХУУЛЬД ДАРААХ НЭМЭЛТ ӨӨРЧЛӨЛТ ОРУУЛАХ ТУХАЙ ХУУЛИЙН ТӨСЛИЙН ҮЗЭЛ БАРИМТЛАЛ

Нэг. Хуулийн төсөл боловсруулах болсон үндэслэл, шаардлага:
Монгол Улсын Үндсэн хуулийн Арван зургадугаар зүйлд “Монгол Улсын иргэн дараах үндсэн эрхийг баталгаатай эдэлнэ”, мөн зүйлийн 1 дэх хэсэгт “амьд явах эрхтэй. Монгол Улсын Эрүүгийн хуульд заасан онц хүнд гэмт хэрэг үйлдсэний учир шүүхийн хүчин төгөлдөр тогтоолоор ялын дээд хэмжээ оногдуулснаас бусад тохиолдолд хүний амь нас бусниулахыг хатуу хориглоно”, 6 дахь хэсэгт “эрүүл мэндээ хамгаалуулах, эмнэлгийн тусламж авах эрхтэй. Иргэдэд эмнэлгийн төлбөргүй тусламж үзүүлэх болзол, журмыг хуулиар тогтооно”, 12 дахь хэсэгт “төрийн байгууллага, албан тушаалтанд өргөдөл, гомдлоо гаргаж шийдвэрлүүлэх эрхтэй. Төрийн байгууллага, албан тушаалтан нь иргэдийн өргөдөл, гомдлыг хуулийн дагуу шийдвэрлэх үүрэгтэй”, Арван есдүгээр зүйлийн 1 дэх хэсэг “Төрөөс хүний эрх, эрх чөлөөг хангахуйц эдийн засаг, нийгэм, хууль зүйн болон бусад баталгааг бүрдүүлэх, хүний эрх, эрх чөлөөг зөрчихтэй тэмцэх, хөндөгдсөн эрхийг сэргээн эдлүүлэх үүргийг иргэнийхээ өмнө хариуцна” гэж тус тус заасан байдаг.
Иргэдийн Үндсэн хуулиар олгогдсон эрхээ эдлэх боломжийг хангах, төрийн байгууллага, албан тушаалтны шийдвэр уялдаа холбоог сайжруулах, төрийн үйлчилгээг иргэд хүндрэл чирэгдэлгүй авах, хуулийн хариуцлагыг боловсронгуй болгох нэн яаралтай зохицуулах шаардлага тулгарч байна.
1.1 Хууль зүйн үндэслэл
Дэлхийн дахин тархаад буй коронавируст халдвар /ковид-19/-ын цар тахлаас урьдчилан сэргийлэх, тэмцэх зорилгоор Монгол Улсын Их Хурлаас 2020 оны 4 дүгээр сарын 29-ний өдөр Коронавируст халдвар /ковид-19/-ын цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуулийг яаралтай горимоор хэлэлцэн баталсан.

Монгол Улсын Их Хурлын 2020 оны 12 дугаар сарын 30-ны өдрийн чуулганаар “Коронавируст халдвар /ковид-19/-ын цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах талаар чиглэл өгөх тухай” Монгол Улсын Их Хурлын 2020 оны 36 дугаар тогтоолыг баталсан.

Коронавируст халдвар /ковид-19/-ын цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хууль болон Гамшгаас хамгаалах тухай хууль, Монгол Улсын Засгийн газар, Улсын Онцгой комисс, холбогдох байгууллагаас гаргасан шийдвэрийн хэрэгжилтэд хийсэн дүн шинжилгээний санал, дүгнэлт, холбогдох бусад байгууллагуудын болон иргэдийн саналд үндэслэн энэхүү хуулийн төслийг боловсруулсан.
1.2 Практик шаардлага
Монгол Улсын хэмжээнд коронавируст халдвар /ковид-19/ -ын цар тахлаас урьдчилан сэргийлэх, тэмцэх, нийгмийн эрүүл мэндийг хамгаалах, хүний эрхийг хангаж хамгаалах, холбогдох шийдвэрийг шуурхай гаргах, зохион байгуулалтын асуудлыг шийдвэрлэх, төрийн байгууллага албан тушаалтны шийдвэр үйл ажиллагааны уялдаа холбоог сайжруулах, төрийн албан тушаалтны хариуцлага тооцохтой холбоотой харилцааг зохицуулах хууль, тогтоомжуудын батлан гаргаж байгаа боловч иргэдэд дээрх асуудалтай холбоотойгоор амь нас, эрүүл мэнд, эд хөрөнгөөр хохирол асуудал гарсаар байна.

Иймд цар тахалтай тэмцэх үйл ажиллагааны хүрээнд Коронавируст халдвар /ковид-19/-ын цар тахлын үед халдварын голомтод урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуульд дараах нэмэлт өөрчлөлт оруулах тухай хуулийн төсөл боловсруулах шаардлага үүсэж байна.
Хоёр. Хуулийн зорилго, ерөнхий бүтэц, зохицуулах харилцаа, хамрах хүрээ:
Хуулийн төслийг Хууль тогтоомжийн тухай хуулийн 24 дүгээр зүйлд заасан хуульд нэмэлт, өөрчлөлт оруулах хуулийн төслийн хэлбэрээр боловсруулах бөгөөд төсөлд дараах асуудлуудыг тусгана. Үүнд:
1. Цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах талаар иргэдийн санал, хүсэлтийг хүлээн авч холбогдох байгууллагад чиглэл өгч, тодруулага авах

2. Эрүүл мэндийн тусламж, үйлчилгээ, эм хэрэгслээр иргэдийг тэгш, хүртээмжтэй хангах, нэн шаардлагатай эрүүл мэндийн үйлчилгээ авах иргэдэд эрүүл мэндийн үйлчилгээг саадгүй үзүүлэх

3. Улсын онцгой комисс нь аймаг, нийслэл, сум, дүүргийн онцгой комисс болон төрийн байгууллага хоорондын уялдаа холбоог хангаж шийдвэрт хяналт тавих

4. Энэ хууль болон бусад хууль тогтоомжийг зөрчсөн албан хаагчид хариуцлага тооцох

5. Цар тахлын халдвараар өвчилсөн, өвчилсөн байж болзошгүй, яаралтай эрүүл мэндийн үйлчилгээ авах шаардлагатай тохиолдолд эрүүл мэндийн тусламж, үйлчилгээ авах

6. Энэ хуулийг зөрчсөн албан тушаалтны үйлдэл нь гэмт хэргийн шинжгүй бол Төрийн албаны тухай хууль, Захиргааны ерөнхий хуульд заасан хариуцлага хүлээлгэнэ гэж тус тус өөрчилсүгэй.

7. Энэ зүйлийг баталсан өдрөөс эхлэн дагаж мөрдөнө.

Гурав. Хууль батлагдсаны дараа үүсч болох эдийн засаг, нийгэм, хууль зүйн үр дагавар, тэдгээрийг шийдвэрлэх арга хэмжээний санал
Энэхүү хуулийн төсөл батлагдсанаар эдийн засгийн хувьд: Улсын төсөв, орон нутгийн төсөв болон холбогдох төрийн тусгай сан зэрэгт ямар нэгэн нэмэлт ачаалал үүсэхгүй. Төрийн байгууллагуудын үйл ажиллагаанд сөргөөр нөлөөлөх нөлөөлөл байхгүй.

Нийгмийн хувьд: Нийгэмд иргэд аж ахуй нэгж байгууллагуудад эерэг үр дагавар авчирна. Төрийн үйл ажиллагааны хоорондын уялдаа холбоо болон төрийн албан тушаалтны сахилга, хариуцлага сайжирна.
Хууль зүйн хувьд: Монгол Улсын Үндсэн Хуулийн олгогдсон эрхээ иргэд бүрэн эдлэх боломжтой болох бөгөөд төрийн Үндсэн хуулиар хүлээсэн үүргээ биелүүлэх боломж бүрдэнэ.

Дөрөв. Монгол Улсын Үндсэн хууль болон бусад хуультай хэрхэн уялдах, түүнийг хэрэгжүүлэхтэй холбогдуулан цаашид шинээр боловсруулах буюу нэмэлт, өөрчлөлт оруулах, хүчингүй болсонд тооцох хуулийн төслийн талаар

Хуулийн төсөл нь Монгол Улсын Үндсэн хууль, Монгол Улсын нэгдэн орсон олон улсын гэрээ, конвенц болон бусад хууль тогтоомжид нийцсэн байна.

